Vendim nr. 66 datë 29.03.2017
Kolegji i Gjykatës Kushtetuese të Republikës së Shqipërisë, i përbërë nga:

Bashkim Dedja,
Kryetar   i   Gjykatës  Kushtetuese

Fatos Lulo,

Anëtar    i        “             “

Fatmir Hoxha,

Anëtar    i        “             “

në datën 29.03.2017 mori në shqyrtim paraprak kërkesën me nr.66 Akti, që i përket:

KËRKUESE: 
MIMOZA PRIFTI (HASKO)

SubjektE TË interesuarA:

Zhaneta hoxholli (hasko)

KASTRIOT HASKO

RAJMOND HASKO

NATASHA HASKO

OBJEKTI:
Shfuqizimi si i papajtueshëm me Kushtetutën e Republikës së Shqipërisë i vendimeve nr.00-2016-1770 (161), datë 18.05.2016 të Kolegjit Civil të Gjykatës së Lartë; nr.741, datë 03.04.2012 të Gjykatës së Apelit Tiranë; nr.6214, datë 13.07.2011 të Gjykatës së Rrethit Gjyqësor Tiranë.

BAZA LIGJORE:
Nenet 42, 131/f dhe 134/1/i të Kushtetutës së Republikës së Shqipërisë; neni 6 i Konventës Europiane për të Drejtat e Njeriut (KEDNJ); ligji nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, i ndryshuar.
Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,
V Ë R E N:
I
1. Nga materialet bashkëlidhur kërkesës rezulton se me vendimin nr.1309, datë 24.02.2011 të Gjykatës së Rrethit Gjyqësor Tiranë është vendosur lëshimi i dëshmisë së trashëgimisë testamentare për trashëgimlënësen S.Hasko (nëna e kërkueses dhe subjekteve të interesuara), duke përcaktuar si trashëgimtarë testamentarë të pestë fëmijët e saj, të cilët trashëgojnë sipas vullnetit të trashëgimlënëses të përcaktuar në testamentin nr.124, datë 28.06.2010.

2. Kërkuesja së bashku me subjektin e interesuar Zhaneta Hoxholli i janë drejtuar Gjykatës së Rrethit Gjyqësor Tiranë, duke paditur subjektet e tjera të interesuara me pretendimin se testamenti nr.124, datë 28.06.2010 i trashëgimlënëses S.Hasko është i pavlefshëm. Sipas tyre testamenti ka cenuar rezervën ligjore, në kuptim të nenit 379 të Kodit Civil, pasi në momentin e vdekjes së S.Hasko ata kanë pasur fëmijë të mitur.

3. Gjykata e Rrethit Gjyqësor Tiranë, me vendimin nr.6214, datë 13.07.2011, ka vendosur rrëzimin e kërkesëpadisë si të pabazuar në ligj e në prova.

4. Gjykata e Apelit Tiranë, me vendimin nr.741, datë 03.04.2012, ka vendosur lënien në fuqi të vendimit nr.6214, datë 13.07.2011 të Gjykatës së Rrethit Gjyqësor Tiranë.
5. Kolegji Civil i Gjykatës së Lartë, me vendimin nr.00-2016-1770 (161), datë 18.05.2016, ka vendosur prishjen e vendimeve nr.741, datë 03.04.2012 të Gjykatës së Apelit Tiranë dhe nr.6214, datë 13.07.2011 të Gjykatës së Rrethit Gjyqësor Tiranë, si dhe pushimin e gjykimit të çështjes.
II
6. Kërkuesja Mimoza Prifti i është drejtuar Gjykatës Kushtetuese me kërkesë për shfuqizimin e vendimeve objekt kërkese duke argumentuar se vendimi i Kolegjit Civil të Gjykatës së Lartë, me të cilin është vendosur pushimi i gjykimit, ka cenuar të drejtën e aksesit.
III
Vlerësimi i Kolegjit
Për legjitimimin e kërkueses

7. Kolegji vlerëson se kërkuesja legjitimohet ratione personae, pasi parashikohet si subjekt nga neni 134/1/i i Kushtetutës së Republikës së Shqipërisë, si dhe ratione temporis, pasi kërkesa është paraqitur brenda afatit të parashikuar nga ligji nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”.

8. Për legjitimimin ratione materiae kërkuesja ka pretenduar shfuqizimin e vendimit objekt kërkese, duke argumentuar se Kolegji Civil i Gjykatës së Lartë ka cenuar të drejtën e aksesit, pasi ka vendosur pushimin e gjykimit. Kolegji Civil ka argumentuar se bazuar në objektin e padisë, kërkimi absolutisht i pavlefshëm i veprimit juridik, pa një padi themeli apo pa kërkuar rregullimin e pasojave, nuk mund të paraqitet si padi më vete dhe nuk mund të merret në shqyrtim nga gjykata. Gjithashtu, kolegji ka arsyetuar se kërkueses dhe subjektit të interesuar Zhaneta Hoxholli, me cilësinë e paditëseve në gjykimin e zakonshëm, ju mungon interesi për të ngritur padi, pasi ajo duhej të ngrihej në emër dhe për llogari të të miturve (fëmijëve të tyre), të cilët mund të marrin pjesë në gjykim kur përfaqësohen nga përfaqësuesi i tyre ligjor.
9. Kolegji çmon se në çështjen në shqyrtim pretendimi i kërkueses se Kolegji Civil i Gjykatës së Lartë duke vendosur pushimin e gjykimit ka cenuar të drejtën e aksesit, është i lidhur me zbatimin e ligjit nga gjykatat e juridiksionit të zakonshëm. Kërkuesja nuk ka parashtruar argumente kushtetuese lidhur me cenimin e së drejtës për një proces të rregullt ligjor.

10. Në përfundim, Kolegji vlerëson se kërkesa e kërkueses Mimoza Prifti nuk plotëson kriteret për të kaluar për shqyrtim në seancë plenare.
PËR KËTO ARSYE,

Kolegji i Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,
V E N D O S I:
Moskalimin e çështjes për shqyrtim në seancë plenare.

